П Р Е Д Л О З И
за изменување и дополнување на Закон за акцизите, 
  измени и дополнување на Правилник за спроведување на
          Закон за акцизите и измени и дополнување на Закон за Царинска тарифа
                           Предлози за измени во Законот за акцизите
· Во Законот за акцизите (“Службен весник на на РСМ, бр.108 од 28.5.2019 година) член  92 став (3) точка 1) и точка 2) се менуваат и ќе гласат:

1) за моторен бензин од тарифните ознаки 2710 12 31 00, 2710 12 41 00, 2710 12 45 00, 2710 12 49 00, 2710 12 51 00 и 2710 12 59 00:
- за бензин со содржина на олово повисока од 0,013 грама на литар и авиобензин 24,7 денари за литар и

- безоловен бензин со содржина на олово до 0,013 грама на литар - 24,7 денари за литар;
2) за гасно масло од тарифните ознаки 2710 19 43 00, 2710 19 46 00, 2710 19 47 00, 2710 19 48 00, 2710 20 11 00, 2710 20 15 00, 2710 20 17 00 и 2710 20 19 00:
-    како погонско гориво – 18,2 денари за литар и 

-    како гориво за греење – 18,2 денари за литар;

· Во член 92 став (7) да се избрише.

· После член 98 се додава нов член 98-а со наслов “Враќање на платена акциза за гасно масло за наменето за греење” кој гласи:
1) Лицата кои обележаното гасно масло наменето за греење го употребиле за греење во домаќинствата, како и лицата кои го употребиле како гориво за греење во процес на производство или како додаток на друг енергент како гориво за греење во индустријата, имаат право на враќање на  дел од платената акциза во висина од 9,00 денари за литар.
2) За остварување на правото на враќање на дел од платената акциза за обележаното гасно масло наменето за греење, лицата од ставот (1) на овој член треба да се евидентираат како корисници на обележано гасно масло наменето за греење во Евиденцијата на корисници на обележано гасно масло наменето за греење која ја води  Царинската управа и да добијат идентификациски број.
3)  Евидентирањето од ставот (2) на овој член Царинската управа го врши врз основа  на поднесено електронско барање во кое барателот ги наведува неговите податоци за идентификација (назив или име и презиме, седиште, адреса или адреса на живеење, податоци за контакт, ЕДБ или ЕМБГ ), како и податоци за локацијата на складирањето и користењето на обележаното гасно масло наменето за греење, капацитетот на резервоарите и техничките карактеристики на опремата за користење на обележаното гасно масло за греење во домаќинствата или во процесот на производството или како додаток на друг енергент како гориво за греење во индустријата.

4) Надлежниот царински орган согласно поднесеното барање од ставот (3) на овој член врши теренска контрола и проверка на точноста на поднесените податоци за  евидентирање на лицата од ставот (1) на овој член со цел издавање на идентификацискиот број од ставот (2) на овој член.
5) Министерот за финансии ги пропишува содржината на барањето за враќање на акцизата за гасно масло наменето за греење и потребната документација, како и начинот на враќање на акцизата
· Да се изврши интервенција во Закон за акцизите каде што за минералните масла од тарифните ознаки 2710 19 43 00, 2710 19 46 00, 2710 19 47 00, 2710 19 48 00, 2710 20 11 00, 2710 20 15 00, 2710 20 17 00 и 2710 20 19 00 кои се декларираат како гориво за греење екстра лесно ЕЛ-1, ќе се забрани увоз во период од две години, период доволен за да се потроши целата количина на залиха во РСМ, набавена во периодот пред да се изврши изедначување на износот на акцизата на ЕЛ-1 како гориво за греење со износот на акцизата за Еуродизел  БС како погонско гориво.
· Известуваме дека во процес на изготвување е предлог текст за измени и дополнување на член 85 од Закон за акцизите кој ќе биде дополнително доставен.
Предлог за измени во Правилникот за спроведување на Закон за акцизите
      Во Правилникот за спроведување на законот за акцизите во член 72 после став 6 се додава нов став 7 кој ќе гласи:

(7)  Барање за враќање, потребна документација и начин на враќање на акциза на течен гасно масло

1)  Враќањето на дел од платената акциза за обележаното гасно масло наменето за греење го врши надлежниот царински орган врз основа на поднесеното барање за враќање на дел од платената акциза за обележаното гасно масло наменето за греење.
2)   Враќањето на дел од платената акциза од ставот (1) на овој член се врши само за набавена или увезена количина на обележаното гасно масло наменето за греење во домаќинствата, во процес на производство или како додаток на друг енергент како гориво за греење во индустријата за кое акцизата е пресметана и наплатена во висина која е  утврдена со оваа уредба со законска сила.

 3)  Барањето од став (1) на овој член  содржи податоци за идентификацискиот број на барателот, потрошената количина во даден период, намената и местото каде е потрошена наведената количина  на  обележаното гасно масло наменето за греење,  податоци  од  фактури  и/или  увозни  царински  декларации  за износите на платена акциза и количината на набавено обележано гасно масло наменето за греење, како и податоци за банката и сметката на која треба да се изврши враќањето на дел од платената акциза.

4)   Кон барањето од ставот (1) на овој член, во случај кога обележаното гасно масло наменето за греење  се користи во домаќинствата се приложува следната документација:

· фактура или фискална сметка за набавено обележано гасно масло наменето за греење во домаќинство, во кои се содржани податоците за набавената количина изразена во литри и износот на платената акциза во висина утврдена со оваа уредба со законска сила;
·  докази од кои може да се утврди датумот на испораката, продавачот и лицето кое извршило достава на обележаното масло за греење за домаќинство и 

· доказ  дека лицето ги има намирено долговите по основ на даночни и царински обврски.

5)   Кон барањето од ставот (1) на овој член, во случај кога обележаното гасно масло наменето за греење е употребено како гориво за греење во процес на производство или како додаток на друг енергент како гориво за греење во индустријата, се приложува следната документација:

· решение  и  тековна  состојба  од  Централниот  регистар  на  Република  Северна Македонија;

· детален опис на дејноста за која се користи обележаното гасно масло наменето за греење во процесот на производство, местото и локацијата на производството каде што се користи обележаното гасно масло наменето за греење, како и складишните простори и/или простории, како и опремата која се користи за греење;

· фактура за набавено обележано гасно масло наменето за греење или како додаток на друг енергент како гориво за греење или царинска декларација за увезено гасно масло наменето за греење во која се содржани податоците за набавената количина изразена во литри и износот на платената акциза во висина утврдена со оваа уредба со законска сила;
· докази од кои може да се утврди датумот на испораката, продавачот и лицето кое извршило достава на обележаното масло за греење за домаќинство;
· доказ дека лицето ги има намирено долговите по основ на даночни и царински обврски и

· докази за оправданоста за враќање на дел од платената акциза од евиденцијата на лицето кое бара враќање, за количините на обележаното гасно масло наменето за греење или како додаток на друг енергент како гориво за греење во индустријата, во периодот за кој се бара враќање на дел од платената акциза.

6) Враќањето на дел од платената акциза за обележаното гасно масло наменето за греење во домаќинствата, во процес на производство или како додаток на друг енергент како гориво за греење се врши со прифаќање и верификување на регистрираното  електронското барање за враќање на платената акциза, за што подносителот на барањето добива електронска порака од Системот за обработка на царински декларации и акцизни документи кој го води Царинската управа.“
Предлози за измени во Закон за цариска тарифа 
· Во Закон за Царинска тарифа (сл.весник бр 174 од 30.11.2017 година), во Глава 27 (минерални горива, минерални масла и производи од нивна дестилација; битуменозни материи; минерални восоци) во табелата за тарифната ознака 2710 19 99 00 Други масла за подмачкување и други масла – да се укине постоечката царинска стапка од 5% и воведување за  плаќање акциза при увоз на базно масло SN80 со тарифен број  2710 19 99 00 во износ од 18,2 денари за литар.
Образложение: 

Базното масло е основа и се употребува во процесот за производство на масла, односно со негово мешање и адитивирање се добиваат готови масла. Согласно моменталните законски регулативи, при увоз на базно масло SN80 со тарифен број 2710 19 99 00 е предвидено плаќање на царина со царинска стапка од 5% и акциза 0. Од друга страна пак, увозниците на готови масла плаќаат акциза на увезените стоки, односно во цената на увезените готови масла е пресметан износот на платената акциза. Поради тоа, одредени трговци со масла вршат увоз на базно масло без плаќање на акциза, вршат соодветно мешање и адитивирање и на пазарот пласираат готови масла со пониска цена во однос на увозниците на готови масла. 

Во основа базното масло според своите карактеристики и специфичности е слично со маслото за греење екстра-лесно ЕЛ-1, па согласно тоа може да има  иста или слична примена. Користејки ги тие предности, одредени трговци со намешување и адитивирање на одреден процент од базното масло добиваат прозвод кој освен намената како масло за греење, кај одредени превозни средства наоѓа примена и како гориво за транспорт. Со тоа директно се изигрува законот и се избегнува плаќање на акцизата која што се плаќа при увоз на соодветните горива за греење и горива за транспорт..

Сметаме дека со укинување на постоечката царинска стапка и со воведување за плаќање акциза за базно масло ќе се елиминира мотивот за злоупотреба и појава на нелојална конкуренција првично во трговијата со масла, а најмногу во трговијата со нафтени деривати и горива за транспорт каде со намешување и адитивирање на одреден процент на базно масло се добива производ со слични карактеристики и специфики како маслото за греење екстра-лесно ЕЛ-1, кој во голема мера наоѓа примена и како гориво за транспорт кај одредени типови на превозни средства.

Со цел да се намалат и елиминираат ваквите злоупотреби, а од друга страна пак зголемен прилив на средства во буџетот на Р.Mакедонија, предлагаме укинување на постоечката царинска стапка од 5% и воведување за плаќање акциза при увоз на базно масло SN80 со тарифен број 2710 19 99 00 во износ од 18,2 денари за литар, кој е идентичен како износот на акцизата на гасните масла кои се користат како погонско гориво.

· Во Закон за Царинска тарифа (сл.весник бр 174 од 30.11.2017 година), во Глава 27 (минерални горива, минерални масла и производи од нивна дестилација; битуменозни материи; минерални восоци) во табелата за тарифна ознака 2711 21 00 00 со назив Природен гас, царинската давачка од 2% да се намали на 0%

Образложение: 

Сметаме дека природниот гас како енергенс кој е еколошки чист и има широка примена во земјите од ЕУ се повеќе треба да има примена и во Р.Македонија. За таа цел, со намалување на царинската давачка од 2% на 0% директно преку пониската цена ќе се стимулира зголемена потрошувачка, зголемен обем на трговија и директно стимулирање на потрошувачите да се ориентираат кон користење на овој енергенс кој е еколошки оправдан, продуцира мала емисија на штетни гасови, придонесува во одржување, грижа и заштита на животната средина, за разлика од останататите горива кои во моментов се користат. 

Истовремено би сакале да потсетиме дека заштитата на домашното производство и македонските стоки, како основната улога на царинските стапки, нема да биде компромитирана со предложената измена. 

Всушност со една ваква измена може да се очекува подобрување на перформансите на нашето стопанство кое како енергенс се повеќе го одбира природниот гас. Па намалувањето на царинската стапка ќе придонесе за производство на поконкурентни македонски производи.

Природен гас во Република Македонија не се произведува па и од тој аспект е јасно дека ниту еден македонски стопански субјект нема да биде оштетен со ваква мерка.

Нашиот предлог за укинување на оваа царинска давачка би го поткрепиле и со фактот дека и во ЕУ е препознаена потребата од есенцијален еколошки енергенс необременет со значителни царински стапки. Односно царинската стапка на природниот гас во ЕУ изнесува 0,7%, а тарифната ознака на природниот гас се наоѓа на листата на стоки за кои по потреба може да се донесе автономна мерка за целосно укинување на царинската стапка.

Од погоре наведеното сметаме дека нашиот предлог за укинување на царинската давачка на природниот гас ќе има пред се позитивни ефекти на стопанството и екологијата, поради што се надеваме дека ќе одговорите позитивно на истиот.

Скопје, 9.11.2020 година



МАКПЕТРОЛ А.Д. - СКОПЈЕ
